“Без татарча сөйләшәбез.”
 Лицеебыз рус мәктәбе булса да, без ике телне дә яратып өйрәнәбез, төрле-төрле класстан тыш чараларда актив катнашабыз. Шуларның берсе - 7 нче апрельдә узган “Без татарча сөйләшәбез” дигән акция булды. Мондый акция инде берничә ел рәттән “Казан шәһәрендә үткәрелә икән. 
   Акциядә татар балалары гына түгел, рус телле балалар да  катнашты,чөнки алар да татар телен икенче дәүләт теле буларак өйрәнәләр бит.Беркемгә сер тугел, хәзерге татар яшьләренең күбесе заман чиренә ияреп рус телендә сөйләшергә тырышалар.Ә бит үз телеңне белмәү-чын мәгънәсендә маңкортлык ул бай культура мирасын аңлаудан читләшү. Шулай булгач, бу акция барыбызга да кирәкле, рус телле укучыларга да без үрнәк булырга тиешбез.
  Бу көнне лицейда укытучыларыбыз, укучылар һәм башка хезмәткәрләр татар телендә  аралашырга тырыштылар.
  Иртә белән милли киемнәр кигән егетләр һәм кызлар мәктәпкә килүче һәрбер кешене татар телендә сәламләп, чәкчәк белән каршы алдылар. Мәктәп коридорлары милли рухта бизәлгән иде. Ә махсус  күрсәткечләр (уклар) төрле чараларга юл күрсәтеп тордылар, әйтерсең үзеңне зур супермаркетта дип хис итәсең кебек.Шул чараларга өндәп йөрүче Шәвәли героебыз булды.Ә ул нәкъ Ш.Галиев язганча: шук, шаян, тапкыр сүзле малай иде.   
  Беренче дәрес башланыр алдыннан Шәвәли үзенең акыллы киңәшләре белән сәләтле балаларны ”Зирәк тиен” конкурсына  озатты.Бу конкурс  рус һәм татар балаларының татар теленнән  белем дәрәҗәсен ачыклау максаты белән оештырылган иде.
 Аннары ул дуслары белән я директор, я төрле фән  укытучылары янына барып, хәлләрен сорашты, я дәрескә кереп татарча физпаузалар ясатты, тәнәфесләрдә төрле уеннар уйнатып, җырлатып-биетеп йөрде. 
 Мәктәп буенча йөри торгач, Шәвәлинең күзе ашханәгә илтә торган күрсәткечкә төште. Ә анда бүген ”Милли ризыкларны авыз итү көне” дип язылган иде.Тәнәфескә чыккан балалар белән бергә Шәвәли һәм дуслары шунда юл тотты.
 Ашханә хезмәткәрләре балаларга татар халкының  милли ризыкларын тәкъдим  иттеләр.  Татар телендә сөйләшкән балаларга беренче чиратта  хезмәт күрсәттеләр.Токмачлы аш, гөбәдия, бөккән, өчпочмак кебек ризыкларны авыз иткәч, Шәвәли рухи азык алырга китапханәгә юнәлде. Биредә татар телендә шигырь укучылар бәйгесенә әзерлек бара, тиздән сөекле шагыйребез  Г.Тукайның туган көне җитә бит.
 Туган телебездә шигырьләр тыңлап ләззәтләнгәннән соң,героебызны  Бөек  Ватан  сугышы музеена чакырып алдылар.Музей җитәкчесе Әхәт абый Садриев 8 нче класс укучылары белән”Сугыш чоры балалары” дигән  очрашу үткәрә икән.Ә күршедәге  А.С.Пушкин музеенда Алсу исемле кыз татар телендә экскурсия уздыра икән. Шәвәли спорт залында сәламәтлек көне уңае белән уздырыла торган милли уеннарны күрсәтте,  кече яшьтәге  балалар белән рәхәтләнеп “Шүрәле” мультфильмын карадылар.
 Лицейда көне буе йөрәккә ятышлы матур, ягымлы татар сүзләре, татар мөңы яңгырады. Мәктәпнең һәр почмагыннан татар сөйләмен ишетеп, акциядә күп балалар катнашуын күреп, Шәвәлинең күңеле булды, һәм ул аларның һәрберсенә акция эмблемасын өләшеп чыкты. Киләчәктә мондый акция бөтен шәһәр күләмендә үткәрелсә иде, дигән теләктә калды Шәвәли.

